
boei, tiada membri kapentingan bagi itoe pembesar jang sedeng bertjoeriga. Ia Thio Eng, poen tjoema membri katerangan: Song Sie tiada sakit, koenjoeng-koenjoeng djato lantas mati, laen dari itoe tiada.

Sebab itoe perkara tiada boleh di tinggal begitoe sadja, samentara dari fihaknja Baginda tentoe ingin dapet katerangan lengkep atas binasanja Song Sie jang sedeng ada dalem perkara, maka sasoedanja liat ini hal ia tiada boleh berkwasa sendiri, sigra djoega Souw Gie-soe titahken hambanja bawa soerat panggil Tang Djie Loija, saorang tabib jang pande dan bekerdja dalem Hospitaal pamerenta,

Tiada berselang brapa lama tabib terseboet telah sampe. Souw Gie-soe anter padanja ka satoe roewangan, di mana maitnja Song Sie ada di taro.

„Ini orang dengen zonder sakit telah mati, „kata Souw Gie-soe pada itoe tabib sambil menoendjoek maitnja Song Sie, „dalem ini perkara akoe merasa
sanget penasaran dan tiada mengarti, maka akoe mengoendang Loija dateng ka mari, dari siapa akoe harep nanti dapet ketrangan jang menjenangken.”

Dengen disaksiken oleh Souw Gie-soe, Thio Eng dan brapa orang penggawe roemah boei, tabib Tang lantas bikin pepreksaän. Lebi doeloe preksa badan dan brapa anggota laen jang perloe,

